Hver gætir barnanna?
Í nýársávarpi sínu benti Ólafur Ragnar Grímsson forseti Íslands á að margt benti til þess að fjölskyldulífið ætti nú erfiðara uppdráttar en oft áður. Forsetinn nefndi langan og strangan vinnudag foreldra og þær kvaðir sem hvíla á foreldrum. Hann nefndi auknar kröfur sem gerðar eru og kapphlaupið um lífsins gæði sem hafi dregið úr samvistum foreldra og barna. Hann spyr hvernig þjóðfélag við viljum skapa börnum okkar og hver séu þau verðmæti sem við metum mest?. Hann talar um að börnin séu jafnvel skemur með foreldrum sínum en kennaranum sem taki við börnunum árla morguns og annist þau fullan vinnudag. Við þessar aðstæður og þar sem börnin dvelja nú lengur í skólanum en áður er samstarf foreldra, kennara og þeirra aðila sem hafa með börn að gera enn mikilvægara en áður.
Á einum skóladegi í lífi barns eru margir áhrifaþættir aðrir en þeir sem eiga sér stað inni í hefðbundinni kennslustund eða í skólastofunni. Skólinn er nefnilega heilt samfélag út af fyrir sig þar sem börn eru lungann úr deginum sum í 8 til 9 klukkustundir á dag. Þar dvelja börnin saman og ásamt því að nema hjá kennurum eru þau að borða saman eða leika saman úti og inni. Í skólanum er kennt samkvæmt stundaskrá og börnin þurfa að fylgja ákveðnum verklags- og umgengnisreglum sem hver skóli setur sér.  Nemendur eiga líka samskipti við aðra en kennara í skólum. Þar starfa fleiri starfsstéttir eins og húsverðir, skólaliðar, stuðningsfulltrúar, skólahjúkrunarfræðingar, skólaritarar, námsráðgjafar, þroskaþjálfar, talmeinafræðingar, iðjuþjálfar, sálfræðingar, félagsráðgjafar, baðverðir, ræstingafólk, skólabílstjórar og starfsfólk mötuneyta. Það er því mikilvægt að reglur séu skýrar og  hugað sé að öllum þáttum í skólasamfélaginu sem geta haft áhrif á líðan og þar með hegðun nemenda. Þannig getum við unnið saman að því að tryggja sem best öryggi barna, bætt aðbúnað þeirra, líf og líðan.
”Við virðum þau og þau okkur”

Ingvar Sigurgerisson prófesor við KHÍ kynnti á síðasta ári rannsókn sem hann gerði ásamt Ingibjörgu Kaldalóns verkefnastjóra RKHÍ á hegðun nemenda í grunnskólum Reykjavíkur veturinn 2005-2006. Þar kom m.a. fram að mikill meirihluti nemenda eða 89% á yfirleitt góð samskipti við félaga og starfsfólk. Einnig að þau erfiðu hegðunarmál sem starfsfólk skóla stendur frammi fyrir leggjast þungt á það og margir upplifa úrræðaleysi og vanmátt.  Þeir skólar þar sem lítið var um hegðunarvandamál fundust í öllum hverfum og voru af öllum stærðum þannig að það virðist ekki skýra stöðuna. Það sem þeir skólar áttu aftur á móti sameiginlegt var jákvætt viðhorf til nemenda og að skólastarfið einkenndist af virðingu, trausti og hlýju, þar sem mál sem komu upp voru rædd og viðeigandi lausn fundin. Í þessum skólum heyrðust setningar eins og :”Við virðum þau og þau okkur” og “Jákvæður skólabragur helgast af því að þau finna að okkur þykir vænt um þau. Viljum þeim vel og berum virðingu fyrir þeim. Þá verður líka auðveldara að stýra þeim fyrir vikið”.  Í þessum skólum var ekki áhersla á refsi- eða punktakerfi, né það að reka út úr tímum. Eins sýndu niðurstöður að í þeim skólum þar sem agavandamál eru minnst eru viðhorf til foreldra mjög jákvæð og mikil áhersla lögð á öflugt foreldrasamstarf.
 

Hvenær opnar skólinn á morgnana?

Í rannsókn Ingvars kom fram að í  nokkrum skólum hafði það verið tekið upp að opna skólann snemma á morgnana og leyfa nemendum að fara inn í sínar kennslustofur. Hafði þetta gefist mjög vel og haft jákvæð áhrif á skólastarfið. Slíkt skipulag stuðlaði að því að skapa góðan skólabrag. Með þessu móti byrjar dagurinn með rólegum hætti, án árekstra og með eðlilegum og notalegum samskiptum. Nemendur þurfa þá ekki að bíða eftirlitslausir úti eða standa í röðum hvernig sem viðrar, en í viðtölunum kom fram að það hefði oft leitt til vandræða. Það vakti athygli rannsakenda að þetta fyrirkomulag virðist ekki krefjast mikillar gæslu og ætti því að þeirra mati ekki að vera mikið mál að hrinda þessu í framkvæmd og mæla þeir með því að þetta fyrirkomulag verði tekið upp í ljósi jákvæðrar reynslu þeirra sem reynt hafa.  Með tilliti til þessara vísbendinga er rétt að beina því til skólastjórnenda, foreldraráða og forystufólks í foreldrasamstarfinu að skoða hvernig viðhorf ríkja til samstarfs við foreldra innan skóla og hvenær skólar opna fyrir nemendum á morgnana.  Ljóst er að hver skóli fyrir sig setur sér ákveðnar reglur eða vinnutilhögun í þessu sambandi.

